
1. Union Minister Nitin Gadkari chuan Chief Minister Pu Lalduhoma nen an 

inkawmna ah Aizawl atanga Thenzawl panna kawngpui National Highway 

chu sanction thuai tum anih thu leh DPR siam mek anih thu a sawi. 

 

2. All India Radio in kum 90 a tlin lawmna kal zelah nimin khan Tuikhuahtlang, 

Aizawl ah Musical Concert ropui tak buatsaih a ni. 

 

3. Union Cabinet chuan cheng vaibelchhe sang 6 zaruk senna tur Mission for 

Cotton Productivity, Kapas Kanti a pawm 

 

4.  Union Cabinet chuan Supreme Court-a judge awm zat tihpunna tur rawtna 

Parliament-a pharh tur a pawm. 

<><><> 

CM 

 

Union Minister Nitin Gadkari chuan Chief Minister Pu Lalduhoma nen an 

inkawmna ah Aizawl atanga Thenzawl panna kawngpui National Highway chu 

sanction thuai tum anih thu leh DPR siam mek anih thu a sawi. 

 

Zan hnih riaka New Delhi-a zin Chief Minister Pu Lalduhoma hi nimin khan 

Aizawl alo thleng a, Chief Minister hian Delhi a a cham chhungin Union Minister 

of Road Transport & Highways Pu Nitin Gadkari leh Parliamentary Affairs leh 

Minister of Minority Affairs Minister Pu Kiren Rijiju a kawm a, PMJVK hnuaia 

Mizoram sorkar project ngaihpawimawh 23 te a thehlut a. Union Minister hian a 

vaiin a lo pawm a ni. 

 

Chief Minister hian Union Minister Pu Nitin Gadkari  a kawmna ah Mizorama 

National Highways leh Lei (Bridges) pawimawhte tihhmasawnna tur chi hrang 

hrang a sawipui a. A thil thlen zawng zawng hi MoRTH hian a lo pawmsak deuh 

vek niin sorkar thuchhuah chuan a sawi.  

 

Delhi-a a cham chhung hian NITI Aaayog Member kal chhuak tur Dr. VK 

Paul pawh a kawm a. Mizoram tana thahnemngai taka hma a lak thin avanga 

lawmthu hrilhin, Ginger Capital of India a Mizoram an puan avanga Mizoram 

sawhthingin ram pum huap hriat a hlawh chhoh mek thu a hrilh a Mizoram sorkar 

leh NITI Aayog tang dunin Tourism Conclave an buatsaih tur chungchang leh 

Mizoram tana thil pawimawh dangte a sawipui a ni. 

<><><> 

CSAB 

 

Central Seat Allocation Board (CSAB) hotute chuan Mizorama zirlai 

naupangte tana CSAB leh JOSAA counseling kaltlanga engineering zir theihna 

remchangte an sawifiah a; zirlaite chu an hun tha bawhpelh lo turin an chah. 

 



Nimin khan Aizawl Press Club-ah thuthar thehdarhtute kawmin, CSAB aiawh 

Santhani Chakraborty chuan NIT Mizoram-ah hian kum tin seat 190 a awm a, hemi 

zinga za zela 50 (seat 95) hi Mizorama zirlai (home state quota)-te tana dah bik a 

nih thu a sawi a; kumin June ni 2 atangin JOSAA website a inhawng ang a, JoSAA 

round 6 a zawh hnuah seat la awm ang angte chu CSAB Special Round hmanga 

hnawh khah leh a ni ang, a ti. 

 

Mizoram tana tha ber chu CSAB-NEUT a nih thu sawiin Santhani 

Chakraborty chuan, hei hi hmarchhak state-te leh Union Territories tana seat dah 

bik a ni a, Mizoram tan hian BE/B.Tech-ah seat 116, architecture-ah seat 5 leh 

NERIST-ah seat 8 dah niin, June kar 3-na velah registration a in tan dawn, a ti a; 

JOSAA-ah hian pawl 12-ah mark zaa 75 hmuh a ngaih rualin, hmarchhak state-te 

leh UT-a chengte tan zaa 45 hmuh a ngaih thu leh SC/ST tan bik zaa 40 hmuh a 

tawk thu a sawi a, hetihrual hian JEE mains-ah rank neih a ngai thung tih a sawi. 

 

CSAB hotute chuan pharmacy (B.Pharm) zir duh tan JEE Main exam a ngai lo 

a, pawl 12 mark aggregate atanga thlan an nih thu sawiin, zirlaite leh nu leh pate 

chu he hun tha hi bawhpelh lo tur leh inbuatsaih tan turin an ngen a; June ni 2 

atangin help center-te pawh an inhawng tan dawn tih sawiin hrechiang duh tan 

Mizoram sorkar Directorate of Technical Education office-ah pawh zawhfiah theih 

a nih thu an sawi bawk. 

<><><> 

 

MSPCC 

 

 Mizoram State Policy Coordination Committee (MSPCC) chu vawiin khan an 

Vice Chairman Pu KC Lalmalsawmzauva hovin Bana Kaih Scheme hnuaia thu rel 

tur pawimawh hrang hrang an sawiho a. 

 

An meeting-ah hian Bana Kaih Scheme loan component hnuaia dilna 

thenkhat, Partner Bank ten an lo kir tak te chu zirchian a ni a. Dilna 153 chu chhan 

hrang hrang avangin Bank loan an pek mai theih loh chhan Partner Ban aiawhte leh 

Implementing Department aiawhte nen sawihovin, dilna thenkhat chu hnawl tlang 

tak a ni. A diltu te an inhnuhlet avanga bank ten department lama an kir let tak te 

bakah bank ten an zirchian hnu a pek tlak lova an ngaih te, bank dang emaw scheme 

dang emaw hnuaia pek a fuh zawk dawn avanga kir leh te a ni hlawm. 

 

Heng bakah hian CM Special Package hnuaia dilna lut 224 chu thlir ho niin, 

Agriculture Department hnuaiah dilna 19 leh Tourism Department hnuaiah 11 chu 

pawm a ni. Loan assistance dilna, 50 enho zingah 35 pawm a ni bawk. 

 

Thutkhawmah hian MSPCC memberte bakah Implementing Department 

hrang hrang Nodal Officer-te leh Partner Bank atanga Nodal Officer te an tel a ni. 

<><><> 

MZP 

 

Mizo Zirlai Pawl MZP chuan kumin pawl 12 result chhuaka Arts, Science leh 

Commerce stream-a topper te chawimawina nimin khan I&PR Auditorium-ah an 

buatsaih a; Minister Prof. Lalnilawma’n hmanpuiin, zirlaite chu theihtawp chhuah 

zel tur leh awm mai mai lo turin a chah. 

 

Prof. Lalnilawma chuan hlawhtlinna chu vanneihna vang ni loin, thawhrimna 

leh duhthlanna hman dikna atanga neih a nih thin thu a sawi a; zirlai titha 



chawimawite pawh tuna an thlen chinah chawl mai lo tura chahin, nakinah mi 

hnunga chak taka an tlan loh nan inthlahdah loin, hmalam thui tak thlir chungin 

theihtawp chhuah se, a ti. 

 

Nih tum leh thil tih tumah chiang tura zirlaite chahin Prof. Lalnilawma chuan 

an duhthlanna chuan nakina an hmalam hun tur a hril avangin duhthlanna dik nei 

tur leh an zir tur ang an zir zawh hunah pawh hnain a rawn pan hun nghaka awm 

mai mai lo turin a chah bawk. 

 

 

MZP-in HSSLC topper chawimawina an pekte chu Arts stream-a pakhatna 

Lalnunhlui, Science stream-a pakhatna Lalmoipuia Lawmzual leh Commerce 

stream-a pakhatna Vanlaltleipuia te an ni a; an pathum hian St. Pauls’ Higher 

Secondary School zirlaite vek a ni. 

 

Chawimawina inkhawmah hian zirlai nu leh pate, St. Pauls’ HSS zirlaite leh 

zirtirtute an tel a;  MZP General Headquarters Adviser Pu Lalhruaitluanga 

Chawngte-in fuihna thu a sawi bakah, MZP president Pu C Lalremruata pawhin thu 

a sawi bawk. 

<><><> 

AIR 90 YEARS MUSICAL CONCERT 

 

All India Radio in kum 90 a tlin lawmna kal zelah nimin khan Tuikhuahtlang, 

Aizawl ah Musical Concert ropui tak buatsaih a ni. 

 

All India Radio hian kumin June ni 8 hian kum 90 a tling dawn a, hemi puala 

lawmna kal zelah Musical Concert hi buatsaih niin zaithiam hrang hrang zai 

ngaihthlak tur a awm bakah Hrangbana College Cultural Club leh Gorkha Cultural 

Club ten lam mawi tak an entir bawk a ni. 

 

 

 Nimina Musical Concert ah hian All India Radio Aizawl A’ Grade Artist Pi 

Laltlanthangi Pachuau leh Pu C. Vansanga zai bakah B’ High Grade Artist Pu Peter 

C. Lalrinmawia ten an zai mawi takin mipui an awi a ni. 

 

 

Musical Concert ah hian thangthar zaithiam hmingthang tak tak an tel a, All 

India Radio Aizawl B’ Grade Artist T. Vanlalhmangaihi, Vanlalhmangaiha leh 

David Darlong leh Mimi Renthlei te an zai a, hun hlimawm tak hman a ni. 

 

 

All India Radio kum 90 tlin lawmna pual hian All India Radio Aizawl pawhin 

kum 60 a tling a, hemi pual hian Aizawl mai bakah Cluster hrang hrangah 

programme buatsaih chhoh mek a ni. 

<><><> 

BJP MIZORAM 

 

Chakma Autonomous District Council (CADC)-a BJP  chuan thuchhuah 

siamin Zoram People’s Movement kaihhruai Mizoram State sawrkar chu Financial 

Year 2025–2026 atana sorkar hnathawk hlawh tang chu Financial Year 2026–2027  

1st Quarter allocation  nen ala pek  chhuah loh avangin nasa takin a dem thu a sawi 

a. Hetianga dik lo taka tihkhawtlai hian Mizoram chhunga Autonomous District 



Council-te State Sawrkar-in a ngaihthah leh thliar hranna a neih chhunzawm zel tih 

chiang takin a pholang a ti. 

 

CADC hnathawkte thla nga chhung hlawh cheng nuai 6,377 sing 7 sang 9 pek 

loh a la ni a ti a. Kum hmasa lamah chuan hetiang deficit sum hi 1st Quarter nen 

hian sanction leh tihchhuah fo a ni a, hei hian Council-te chu mumal taka an kalpui 

theih nan a puih thin thu a sawi a, kumina hetiang thil thleng hian inthlak 

danglamna siamin sum lama harsatna nasa tak a siam a, CADC chhunga 

hnathawkte, rorelna, leh administrative function pawimawh tak takte chu nasa takin 

a nghawng a ni a ti bawk. 

 

Hemi chungchangah hian vawiin khan CADC mipui aiawhin BJP district 

hruaitute chuan Chawngte a Sub-Divisional Officer (Civil) kaltlangin Governor 

hnenah lehkha an thehlut a, deficit sum chu tuna State Budget 2026–2027 aṭanga pe 

turin an duh thu an sawi. 

 

BJP District President Pu Durjya Dhan Chakma chuan ZPM kaihhruai State 

sawrkar chuan Autonomous District Council pathumte hnenah a zawnin financial 

year hnih, 2024–2025 leh 2025–2026 chhung atan Revised Estimates (R.E.) 

hnuaiah cheng khat mah a pe chhuak lo tih a sawi a, a bik takin financial year khar 

lai hian a pe chhuak lo a ni a ti a, Chumi avang chuan Mizoram chhunga ADC 

zawng zawngte sum dinhmun chu a chhelo thei lo dinhmun ah  a awm tir a ni a ti. 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl 

Youtube Channel, All India Radio News Aizawl Facebook page leh 

newsonair.gov.in ah te chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

MISSION FOR COTTON 

 

Union Cabinet chuan cheng vaibelchhe sang 6 zaruk senna tur Mission for 

Cotton Productivity, Kapas Kanti a pawm. He mission hi cotton sector lama 

hmasawnna kal chak lo leh thil siam chhuah tlahniam zel tuai thar lehna tur a ni a. 

Union Information and Broadcasting Minister Ashwini Vaishnaw chuan he missin hi 

sawrkar hmalak mekna 5F vision nen a inzul a tih thu a sawi a. He scheme hian la 

ching tu mi nuai 32 chaung a huam dawn a. An la thar chhuah chu kum 2030-31 ah 

chuan bale nuai 498 a kai tawh dawn a ni.  

<><><> 

SC JUDGE BILL 

 

Union Cabinet chuan Supreme Court-a judge awm zat tihpunna tur rawtna 

Parliament-a pharh tur a pawm. Union I&B Minister Ashwini Vaishnaw chuan 

Supreme Court(Number of Judges) Amendment Bill,2026 hian dan awmsa Supreme 

Court (Number of Judges) Act,1956 a siam tha dawn a. Dan awmsaah Supreme 

Court-a judge awm zat tura tih 33 chu palia tipungin dan thar hnuaiah chuan judge 

37 an awm tawh dawn a ni a ti. 

<><><> 

<><><> 


